http://www.berria.info/paperekoa/harian/2009-05-14/023/006/Uharteak_desagertu_ahala_mende_honetan_ehun_milioi_lagun_aberrigabe_izango_dira.htm
2009-05-14





353 hitz

Uharteak desagertu ahala, mende honetan ehun milioi lagun aberrigabe izango dira 

Ekonomia krisia gainditzeko klima aldaketari aurre egin beharko diotela diote EBk eta IPCCk

Ixiar Zubiaurre 

Hamarkada batean hogei bat uharte desagertu dira Indonesian, munduko artxipelago handienean. Mende honen amaierarako, Indonesian bertan, ozeanoak 17.000 uharte gehiago irentsiko dituela uste dute adituek. Haiekin batera desagertuko dira Maldivak eta Seychelleak, besteak beste. Uharte horietako biztanleak aberrigabe geratuko dira orduan. Klima aldaketak eragindako errefuxiatuak izango dira; iragarpenen arabera, ehun milioi lagun inguru. «Sufritu ditugun gerra guztiek batera munduko ekonomian eta segurtasunean izan duten eragina txiki geldituko da errefuxiatuen auziak ekarriko duenarekin alderatuta», ohartarazi du Itsaso Maila Igotzearen Aurkako Fundazioak. 

Rolph Paye fundazio horretako zuzendariak azaldu duenez, hainbat uhartetan «itzulbiderik ez duen errealitatea» ari dira sufritzen. Papua Ginea Berrian, Maldivetan eta Seychelleetan hainbat irla hustu egin behar izan dituzte dagoeneko. «Herrialdeak erabat desagertzen direnean, orduan sortuko dira arazoak. Euren bizilekuak galtzen dituzten herritarrak ez dira desplazatu bihurtuko; aberrigabeak izango dira. Errefuxiatuak kokatzeko lurrak erosi behar ote ditugu?». 

Aurreikuspenen arabera, 2100. urterako itsasoaren maila metro bat igoko da. Uharte estatuen mugak berriro marraztu beharko dituzte orduan; batzuk agertu ere ez dira egingo mapetan. 
Osasunarentzat mehatxu 

«Ez da kontua Groenlandia urtuko den ala ez, kontua da hori noiz gertatuko den. Tenperatura bost gradu igotzen bada, New York eta Londres urak noiz estaliko dituen pentsatu beharko genuke». The Lancet aldizkariak argitaratu berri duen txostenaren zuzendariak, Anthony Costellok, egindako adierazpenak dira horiek. Txostenean ondorioztatu dutenez, klima aldaketak arrisku larrian jarriko du munduko osasuna. «Hau ez da amaiera zoriontsua duten hondamendien film horietakoa; guztiz erreala da», ohartarazi du Costellok. 

Horren arabera, herrialde behartsuenetan jasango dituzte gehien klima aldaketaren ondorioak. «Afrikako biztanleek osasuntsu egingo dituzten urteen kopurua 500 aldiz txikiagoa izango da Europakoekin alderatuta». 

Hala ere, herrialde industrializatuenak ere ez dira klima aldaketaren ondorioetatik libratuko. Ekonomia krisia gainditzeko, hala, berotegi efektuari aurre egiteko neurriak hartu beharko dituztela adierazi dute Europako Batasunak eta IPCC Klima Aldaketari Buruzko Gobernu Arteko Taldeak. Krisia dela eta, ordea, zenbait herrialdek bigarren mailako arazo bihurtu dute klima aldaketa. AEBetan, adibidez, gasen isurketak gutxitzeko lege proposamena aldatu zuten atzo. Erreformatutako legeak ez ditu gogor zigortuko isurketak egiten dituztenak. 

